
Говор на амбасадорот Џес Бејли 

Прием по повод Денот на независноста на САД 
2 јули 2015 

 
Добровечер,  
 
Г-дин претседател и г-ѓа Иванова, претседател на Собранието и г-ѓа Вељановска, г-дин премиер и 
г-ѓа Груевска, почитувани гости, 
 
добродојдовте во Амбасадата и на нашата прослава на Денот на независноста. Благодарам што ни 
се придруживте за да го прославиме 239-тиот роденден на независноста на мојата земја. На Кејпи 
и  мене ни претставува посебна чест што сте тука со нас, особено поради тоа што во изминативе 
пет месеци, многумина од вас ни посакаа топло добредојде во Македонија. Исто така, сакам да им 
се заблагодарам на многуте бизниси чиј придонес ни помогна да го организираме  овој прекрасен 
настан. Нивните имиња ќе ги видите на таблата на спонзори и во задната страница на програмата. 
Спонзори, благодарни сме за вашата постојана поддршка во текот на многу години.  
 
На Денот на независноста, Американците го чествуваат духот што н’ дефинира како народ и 
нација веќе подолго од два века. Ние ги славиме начелата врз кои е изградена Америка,  
претставени со прекрасна јаснотија и едноставност во нашиот Устав, чија преамбула почнува со 
иконската фраза што ја гледате во програмите: “Ние, народот.”  
 
Овие зборови се моќен почеток на нашиот основачки документ, јасна и концизна потврда дека 
нашата нација и припаѓа, не на владата и нејзините лидери, туку на самиот народ.   
 
Ние, народот, создадовме демократија и ние, народот, имаме одговорност да ја одржуваме.  Се 
разбира, сфаќањето на Америка на “ние, народот” е значително променето во текот на годините.  
За тие што го напишаа нашиот Устав во 1787 година, “ние, народот” се однесувало на помала 
група луѓе, воглавно на белите мажи – отколку на “ние, народот” на денешна Америка.  Потребни 
беа повеќе од два века борба - за правата на жените, за граѓанските права, за правата на 
работниците и за правото на глас, меѓу другите, за да се рашири еднаквиот третман и еднаквите 
можности гарантирани за сите Американци со нашиот Устав. Таа напорна работа продолжува до 
денешен ден. 
 
Оваа година ја славиме 25-тата годишнината на легислативата која обезбеди еднакви права за 
лицата со хендикеп – Актот за Американците со попреченост, кој стана закон во 1990 година. 
Овој закон, кој претставува големо постигнување во легислативата, забранува дискриминација на 
лицата со попреченост во сите сфери на јавниот живот, обезбедувајќи исти права и можности за 
лицата со попреченост. Актот за Американците со попреченост ја трансформираше архитектурата 
на зградите, како и изгледот на улиците и тротоарите. Го промени на подобро начинот на кој 
Американците живеат и работат заедно, и начинот на кој  ги гледаме и вреднуваме нашите 
сограѓани. Го инспирира светот да ја гледа попреченоста преку призмата на еднаквоста и 
можноста. Ние во Мисијата на САД со гордост работиме на програми за лицата со попреченост 
тука во Македонија – преку УСАИД, Мировниот Корпус, и преку многу други програми.   

Вечерва би сакал да им посакам посебно добредојде и да им посакам среќа на една група ваши 
сограѓани кои се тука со нас – спортистите од екипата на Македонија во Специјалните олимписки 
игри, кои се спремаат да патуваат во Лос Анџелес за игрите. Мило ни е што сте тука со нас и 
знаеме дека во Лос Анџелес ќе направите Вашата земја и сограѓани да се гордеат со вас.     
Денот на независноста одбележува уште една година раст на Америка како демократска нација – 
уште една година искуство, чествување на нашите успеси и учење од нашите грешки. Ова е тоа 
што нашите основачи го мислеле кога рекле дека целтта на нашиот Устав е да создадеме  
“посовршено обединување.” Посовршено обединување, не совршено обединување. Никогаш не 
било лесно да се направи тоа посовршено обединување .  Истото бара посветеност и учество на 
сите членови на општеството – на “нас, народот” – преку доброволна работа, граѓански ангажман, 
алтруизам, општествена работа, и  и активизам од секаков вид.  Сите граѓани имаат  нешто со што 
можат да придонесат за да го направат нивното општество и нивната демократија посилни, и 
секој од нас треба да најде што може да направи и каке може да придонесе.  Како што рекла 
големата Американка Елинор Рузвелт, “за демократија не се потребни зборови, туку дела.”  
Обичните граѓани се тие што ја проширија дефиницијата на “Ние, народот” на многу начини, 
почнувајќи од активизмот пред 25 години кој резултира со потпишување на Актот на 
Американците со попреченост од претседателот Џорџ Буш, кога, според него, “конечно се урна 
еден срамен ѕид на исклучување.”  
 
Оваа година, додека ја славиме 20-тата годишнина од воспоставувањето дипломатски односи 
меѓу Соединетите Држави и Македонија, се потсетуваме на нашето партнерство и достигнувања. 
Зад нас имаме значајни достигнувања - , од официјалниот почеток на нашите односи во 1995, 
преку нашата Декларација за стратешко партнерство и соработка од 2008, се’ до нашата  
колективно дејство да се соочиме со предизвиците на денешнината. Народите на нашите две 
земји работеле заедно во бизнисот, стоеле рамо до рамо на бојното поле, споделувале култура и 
знаење преку програмите за размена, и изградиле трајни пријателства засновани на доверба и 
взаемно почитување.    
 
Нашите нации имаат многу заеднички нешта. Ние сме мултиетнички земји кои не се дефинирани 
од една етничка група и еден јазик.  Оваа разновидност е извор на сила, која во истовреме 
поставува предизвици кои мора да продолжиме да ги надминуваме. За да постигнеме напредок 
мора да работиме заедно, одново, секојдневно да сме посветени на вредностите на демократијата. 
“Ние, народот” и “посовршено обединување” се фрази кои одекнуваат кај Американците, но исто 
така се однесуваат и на народот на оваа млада демократија. Американците се горди што се 
пријатели и партнери на народот на Македонија, додека тие се стремат да создадат 
просперитетна, динамична, и милтиетничка демократија.  
 
Ве молам придружете ми се да наздравиме за пријателството и партнерството меѓу Соединетите 
Американски Држави и Република Македонија.  
 
Ви благодарам што дојдовте вечерва и што ни се придруживте на нашата прослава на Денот на 
независноста.  Благодарам!  Ве молам,  не заборавајте дека ќе има огномет штом доволно се 
стемни.  
 
Среќен Ден на независноста на сите!  

